
Annotatsiya. Global iqlim o‘zgarishi oqibatlarini bartaraf etishda iqtisodiyotni dekarbonizatsiyalash muhim ahamiyat kasb 
etadi. Mazkur maqolada barqaror rivojlanish maqsadlarini amalga oshirish jarayonida iqtisodiyotni dekarbonizatsiyalashning 
mohiyati, ahamiyati va o‘ziga xos xususiyatlari tahlil qilingan. Shuningdek, ushbu jarayonni qo‘llab-quvvatlovchi asosiy 
vositalar hamda mexanizmlar yoritilgan.

Kalit soʻzlar: barqaror rivojlanish, global iqlim o‘zgarishi, issiqxona gazlari emissiyasi, Parij bitimi, ekologiya, uglerod 
sig‘imi, inson faoliyati.

Abstract. Decarbonizing the economy plays a crucial role in mitigating the consequences of global climate change. This 
article analyzes the essence, significance, and specific features of economic decarbonization in achieving sustainable 
development goals. It also outlines the main instruments and mechanisms that support the transition toward a low-carbon 
economy.

Key words: sustainable development, global climate change, greenhouse gas emissions, Paris Agreement, ecology, 
carbon footprint, human activity.

Аннотация. Декарбонизация экономики имеет важное значение в устранении последствий глобальных изменений 
климата. В статье рассмотрены сущность, значение и особенности декарбонизации экономики в контексте 
обеспечения устойчивого развития, а также основные инструменты и меры, направленные на реализацию 
данного процесса.

Ключевые слова: устойчивое развитие, глобальные изменения климата, эмиссия углекислого газа, Парижское 
соглашение, экология, углеродоёмкость, деятельность человека.

K I R I S H
Global iqlim o‘zgarishi XXI asrning eng dolzarb muammolaridan biri hisoblanadi. Agar bu jarayonni jilovlash 

bo‘yicha o‘z vaqtida chora-tadbirlar amalga oshirilmasa, atmosferadagi issiqxona gazlari emissiyasining ortishi 
natijasida global ekologik tahdidlar kuchayishi mumkin.

Global iqlim o‘zgarishi — insoniyatning tabiat resurslaridan samarasiz foydalanishi va ekologik muvozanatga 
nisbatan beparvoligi natijasida yuzaga kelayotgan murakkab jarayondir. Globallashuv sharoitida ko‘mir, neft va 
tabiiy gaz kabi uglevodorod yoqilg‘ilarining keng miqyosda yoqilishi natijasida issiqxona gazlari — karbonat 
angidrid (CO₂) va azot oksidi (N₂O) atmosferaga ko‘p miqdorda chiqarilmoqda.

Iqlim o‘zgarishining ta’siri turli sohalarda sezilmoqda: u aholi turmush darajasiga salbiy ta’sir ko‘rsatadi, 
ichimlik suvi tanqisligini kuchaytiradi hamda oziq-ovqat mahsulotlarini yetishtirish jarayonini murakkablashtiradi.

Tabiiy yoki antropogen manbalardan hosil bo‘ladigan karbonat angidrid, azot oksidi, metan, ozon, suv 
bug‘lari va boshqa sintetik gazlar Quyosh energiyasini Yer atmosferasida tutib qoladi. Natijada “issiqxona 
effekti” yuzaga keladi va bu o‘z navbatida Yer kurrasida global iqlim o‘zgarishlariga sabab bo‘ladi [1].

Shu bois, global iqlim o‘zgarishi oqibatlarini yumshatish va ekologik barqarorlikni ta’minlashda iqtisodiyotni 
dekarbonizatsiyalash eng muhim strategik yo‘nalishlardan biri hisoblanadi. Dekarbonizatsiya jarayoni orqali 
energiya samaradorligini oshirish, qayta tiklanuvchi energiya manbalaridan keng foydalanish va resurslardan 
oqilona foydalanish imkoniyatlari yaratiladi.

M A V Z U G A  O I D  A D A B I Y O T L A R  S H A R H I
So‘nggi yillarda iqtisodiyotni dekarbonizatsiyalash global iqlim o‘zgarishiga qarshi kurashning muhim 

yo‘nalishlaridan biri sifatida ilmiy adabiyotlarda keng o‘rganilmoqda. Tadqiqotchilar bu jarayonni barqaror 
rivojlanish konsepsiyasi bilan chambarchas bog‘liq deb baholaydilar.

Xalqaro tajriba.
Climate Action Tracker (2024) ma’lumotlariga ko‘ra, 2045–2060-yillar oralig‘ida dunyoning uchdan ikki qismi, 

jumladan G20 mamlakatlari uglerod neytralligiga erishishni maqsad qilgan. Harvard Business Review (2022) 
kompaniyalar darajasida uglerod chiqindilarini kamaytirish strategiyalarining samaradorligi nazariy va amaliy 
jihatdan farq qilishini qayd etadi. Jahon iqtisodiy forumi (WEF, 2022)ning “Global Risks Report” hisobotida esa 
past uglerodli iqtisodiyot energiya xavfsizligi va yangi ish o‘rinlari yaratilishida muhim omil sifatida ta’kidlangan.

Nazariy manbalar.
Rossiyalik olimlar “Декарбонизация экономики” (EG-Online, 2021) maqolasida dekarbonizatsiya 

energetika va ishlab chiqarishda texnologik modernizatsiya orqali amalga oshirilishini ta’kidlaydi. “Global iqlim 
o‘zgarishlari inson faoliyati bois ro‘y bermoqda” (UzA, 2023) manbasida esa inson faoliyatining issiqxona 
effektiga ta’siri va dekarbonizatsiya siyosatining ekologik ahamiyati yoritilgan.

Mahalliy tadqiqotlar.
S. N. Xashimova (2022, 2024) yashil iqtisodiyot va barqaror rivojlanish masalalarini ilmiy tahlil qilib, 

iqtisodiyotni karbonsizlantirishda innovatsiyalar va energiya samaradorligini asosiy yo‘nalish sifatida belgilaydi. 
Uning 2023-yildagi hamkorlikdagi tadqiqotlarida raqamlashtirish va ekologik monitoringning ahamiyati 
ta’kidlangan.

T A D Q I Q O T  M E T O D O L O G I YA S I
Mazkur tadqiqotda iqtisodiyotni dekarbonizatsiyalash jarayonining mohiyati, ahamiyati va amalga oshirish 

mexanizmlari tizimli tahlil qilindi. Tadqiqotning maqsadi — global iqlim o‘zgarishlariga qarshi kurashish sharoitida 
barqaror rivojlanishga erishishda dekarbonizatsiya siyosatining o‘rni va iqtisodiy imkoniyatlarini aniqlashdan 
iborat.

Tadqiqotda analitik, qiyosiy, statistik va kontent tahlil metodlari qo‘llanildi. Xususan, dunyo miqyosidagi 
Parij bitimi, Xalqaro energetika agentligi (IEA), Jahon iqtisodiy forumi (WEF), va Climate Action Tracker (CAT) 
kabi xalqaro tashkilotlar ma’lumotlari asosida iqlim siyosati va uglerod neytrallik strategiyalarining tahlili amalga 
oshirildi.

Shuningdek, dekarbonizatsiya jarayonining iqtisodiyot tarmoqlariga ta’sirini o‘rganishda taqqoslash usuli 
qo‘llanib, G20 mamlakatlari va O‘zbekistonning mavjud holati o‘zaro solishtirildi. Statistik tahlil orqali CO₂ 
emissiyasi, qayta tiklanadigan energiya ulushi va yalpi ichki mahsulotdagi uglerod sig‘imining dinamikasi 
o‘rganildi.

Tadqiqotning axborot bazasini O‘zbekiston Respublikasi statistika agentligi, xalqaro tashkilotlar 
hisobotlari, ilmiy maqolalar va iqtisodiy tahlil nashrlari tashkil etadi. Ushbu manbalar orqali iqtisodiyotni 
dekarbonizatsiyalashning asosiy yo‘nalishlari — qayta tiklanadigan energiya manbalari, transportni 
elektrlashtirish, energiya samaradorligini oshirish, uglerod solig‘i mexanizmlari va xalqaro hamkorlik kabi 
yo‘nalishlar aniqlangan.

Tadqiqotda ilmiy umumlashtirish va tizimli yondashuv tamoyillari asosida iqtisodiyotni karbonsizlantirishning 
institutsional, texnologik va ijtimoiy jihatlari o‘rganilib, iqtisodiy samaradorlik va ekologik barqarorlik o‘rtasidagi 
o‘zaro bog‘liqlik asoslab berildi.

T A H L I L  V A  N A T I J A L A R
Global tahdidlarning oldini olish maqsadida iqlim o‘zgarishlari bo‘yicha Parij bitimi qabul qilingan bo‘lib, 

uning asosiy maqsadlaridan biri — dunyo mamlakatlari tomonidan chiqindilar miqdorini bosqichma-bosqich 
kamaytirish majburiyatini olishdan iboratdir.

Iqtisodiyotni dekarbonizatsiyalash — bu inson faoliyati natijasida hosil bo‘ladigan uglerod (CO₂) va boshqa 
issiqxona gazlari chiqindilarini kamaytirish jarayonidir. Mazkur jarayon ko‘mir, neft va gaz kabi qazib olinadigan 
energiya manbalaridan voz kechib, ularning o‘rniga quyosh, shamol, gidro va atom energiyasi kabi toza hamda 
barqaror energiya manbalariga o‘tishni o‘z ichiga oladi.

Dekarbonizatsiyaning asosiy maqsadlari quyidagilardan iborat:
1.	 Iqlim xatarlarini kamaytirish. Issiqxona gazlari emissiyasini qisqartirish orqali ekstremal ob-havo 

hodisalari, dengiz sathining ko‘tarilishi, ekotizimlarning o‘zgarishi va global isish jarayonining salbiy ta’siri 
sezilarli darajada kamayadi.

2.	 Innovatsiyalar va texnologiyalarni rivojlantirish. Dekarbonizatsiya jarayoni energetika, transport va 
ishlab chiqarish sohalarida ilg‘or texnologiyalar hamda innovatsion yechimlarni joriy etishni rag‘batlantiradi.

3.	 Iqtisodiy imkoniyatlarni kengaytirish. Kam uglerodli iqtisodiyotga o‘tish qayta tiklanuvchi energiya 
sohasida yangi ishlab chiqarish tarmoqlarini rivojlantirish, biznes faoliyatini kengaytirish va barqaror ish 
o‘rinlarini yaratish imkoniyatlarini yuzaga keltiradi.

Bugungi kunda dunyo mamlakatlarida energetika, transport, sanoat, qurilish, qishloq xo‘jaligi va moliya 
sohalarida iqtisodiyotni dekarbonizatsiyalash bo‘yicha kompleks chora-tadbirlar amalga oshirilmoqda.

Xalqaro statistik ma’lumotlarga ko‘ra, 2021-yilda dunyo miqyosida CO₂ emissiyasi 36,4 milliard tonnaga 
yetgan. Ushbu chiqindilarning taxminan 75 foizi neft, ko‘mir va gaz kabi qazib olinadigan yoqilg‘ilarning yoqilishi 
natijasida hosil bo‘lgan.

Shuningdek, 2020-yilda qayta tiklanadigan energiya manbalari jahon bo‘yicha ishlab chiqarilgan elektr 
energiyasining 29 foizini tashkil etgan. Bu ko‘rsatkich avvalgi yillarga nisbatan sezilarli o‘sishni ifodalaydi.

Xalqaro energetika agentligi (IEA) ma’lumotlariga ko‘ra, 2050-yilga borib uglerod neytralligiga erishish 
uchun qayta tiklanadigan energiya manbalarining global energiya ishlab chiqarish tarkibidagi ulushi 70 foizdan 
oshishi zarur.

Demak, iqtisodiyotni dekarbonizatsiyalash — bu iqlim o‘zgarishlariga qarshi kurashish, uglerod chiqindilarini 
kamaytirish va barqaror energiya tizimiga o‘tish jarayonini o‘z ichiga oluvchi muhim strategik yo‘nalishdir.

Iqtisodiyotni dekarbonizatsiyalashga erishishda quyidagi asosiy vositalar muhim ahamiyat kasb etadi 
(1-jadval).

Iqtisodiyotni dekarbonizatsiyalash  asosiy  vositalari

1. Qayta tiklanadigan energiya manbalariga o‘tish Energiya balansida quyosh, shamol, gidro va geotermal 
energiya ulushini oshirish.

2. Energiya samaradorligi

Sanoat, transport va turar-joy sektorlarida uskunalarni 
yangilash va energiyа tejovchi texnologiyalar 
hamda materiallardan foydalanish orqali  energiya 
samaradorligini oshirish.

3. Transportni elektrlashtirish
Elektr va gibrid transport vositalariga o‘tish,  
infratuzilmani rivojlantirish  orqali kam emissiyali jamoat 
transportini joriy etish.

4. Barqaror qishloq xoʻjaligi Qishloq  xoʻjaligida yerga ishlov berishda organik 
oʻgʻitlardan foydalanishni  minimallashtirish

5, Uglerodli texnologiyalar

Atmosferaga chiqarilayotgan uglerodlarni tutish va 
saqlash (CCS) texnologiyalarini ishlab chiqarish va 
joriy etish, shuningdek, ishlab chiqarish jarayonlarida 
ugleroddan foydalanish.

6. Innovatsiyalarni rag‘batlantirish Sof texnologiyalar ishlab chiqarishga asoslangan 
tadqiqot va ishlanmalarni qo‘llab-quvvatlash

7. Iqtisodiy chora-tadbirlar
Uglerod emissiyasini kamaytirish uchun iqtisodiy 
rag‘batlarni yaratadigan uglerod solig‘i yoki emissiya 
savdosi tizimini joriy etish.

8. Ta’lim va xabardorlik Iqtisodiyotni  dekarbonizatsiyalash muhimligi haqida 
jamoatchilik xabardorligini oshirish

9. Xalqaro hamkorlik Iqlim o‘zgarishiga qarshi kurash bo‘yicha xalqaro 
shartnomalar va tashabbuslarda ishtirok etish

10. Davlat tomonidan qo‘llab-quvvatlash
Dekarbonizatsiya siyosati va tashabbuslarini amalga 
oshirish uchun davlat yordamining institutsional 
mexanizmlarini shakllantirish

Dunyo mamlakatlarining uchdan ikki qismi, jumladan G20 mamlakatlari, 2045–2060-yillar oralig‘ida uglerod 
neytralligiga erishishni o‘z oldilariga maqsad qilib qo‘yganlar [2]. Shuningdek, dunyo miqyosidagi 2000 ta eng 
yirik kompaniyadan qariyb 30 foizi, ya’ni 700 dan ortiq yirik korxonalar ham ushbu maqsadga qo‘shilgan [3].

Iqtisodiyotni dekarbonizatsiyalash natijasida yalpi ichki mahsulot (YaIM) tarkibidagi uglerod sig‘imini 
kamaytirishga erishish mumkin. 2050-yilga borib, dunyoda ishlab chiqariladigan elektr energiyasining kamida 
yarmi, ehtimol 70 foizgacha, qayta tiklanadigan energiya manbalari orqali ishlab chiqarilishi prognoz qilinmoqda. 
XXI asrning oxiriga kelib, “toza energiya” tizimiga to‘liq o‘tish jarayonining yakunlanish ehtimoli yuqori.

Yetakchi mamlakatlarda sanoat tarmoqlarida neft, gaz va ko‘mirdan foydalanish hajmining qisqarishi 
yangi energetika siyosatining asosiy yo‘nalishlaridan biriga aylanib bormoqda. Bu esa yashil iqtisodiyotning 
rivojlanishiga xizmat qiluvchi uzoq muddatli global tendensiyani shakllantirmoqda [4].

Xalqaro iqtisodiy baholashlarga ko‘ra, agar global miqyosda 2050-yilgacha uglerod neytralligiga erishish 
choralari yetarli darajada amalga oshirilmasa, yalpi ichki mahsulotning o‘sish sur’atlari pasayishi ehtimoli 
mavjud. Biroq, bu jarayonni o‘z vaqtida amalga oshirish natijasida iqtisodiy barqarorlikni ta’minlash, resurslardan 
samarali foydalanish va iqlim xavflarini minimallashtirish imkoniyatlari yaratiladi [5].

X U L O S A  V A  T A K L I F L A R
Iqtisodiyotni dekarbonizatsiyalash — bu dunyo mamlakatlarining barqaror rivojlanish maqsadlariga 

erishishi va iqlim o‘zgarishiga qarshi kurash yo‘lidagi eng muhim strategik qadamlardan biridir. Ushbu jarayon 
uglerod chiqindilarini kamaytirish, shuningdek, quyosh, shamol va gidroenergetika kabi kam uglerodli energiya 
manbalariga o‘tishni o‘z ichiga oladi.

Dekarbonizatsiya jarayoni — iqlim o‘zgarishi oqibatida yuzaga kelayotgan global muammolarni bartaraf 
etish yo‘lida samarali energiya siyosatini yuritish, sanoat, transport va qishloq xo‘jaligi tarmoqlarida texnologik 
va innovatsion yangilanishlarni amalga oshirish orqali kompleks yondashuvni talab etadi.

Past uglerodli iqtisodiyotga o‘tish nafaqat ekologik xavfsizlikni ta’minlaydi, balki innovatsiyalarni 
rag‘batlantirish, yangi ish o‘rinlarini yaratish, toza energiya turlarini rivojlantirish va iqtisodiyotning barcha 
sohalarida barqaror o‘sish uchun yangi imkoniyatlar ochadi.

Iqtisodiyotni karbonsizlantirish jarayoni — bu faqat ekologik zarurat emas, balki yanada adolatli, farovon 
va raqobatbardosh jamiyatni shakllantirish imkoniyatidir. Dekarbonizatsiya siyosatini izchil amalga oshirish, 
tuzilmaviy va texnologik o‘zgarishlarni qo‘llab-quvvatlash natijasida yuqori texnologiyali tarmoqlarda bandlik 
oshadi, atrof-muhit ifloslanishi kamayadi va yashil mahsulotlarning global bozoridagi ishtirok kengayadi.

Shunday qilib, iqtisodiyotni dekarbonizatsiyalash ekologik va iqtisodiy foyda keltiruvchi, barqaror 
rivojlanishga yo‘naltirilgan milliy siyosatning ajralmas qismi sifatida qaralishi zarur. Bu yo‘nalishda davlat, 
xususiy sektor va fuqarolik jamiyatining hamkorlikdagi harakatlari kelajakda barqaror, raqobatbardosh va 
ekologik jihatdan xavfsiz iqtisodiy modelni shakllantirishga xizmat qiladi.

